
Nokre plantar klarer det kunststykket å vere utruleg vakre, lette å dyrke, enkle å produsere - og totalt utilgjengelege. Polygala chamaebuxus er ein av dei. At ein slik vakker skapnad ikkje ein gong har eit norsk namn, er nesten like utruleg. Og at sveitsarane valde den keisame edelveisen til nasjonalblome når dei har ein slik plante som denne i den heimlege naturen, er ei gåte for meg. Polygala tilhøyrer blåfjørfamilien. Fleire artar veks vill i Noreg, men alle er urtar. Polygala chamaebuxus er den einaste arten som er buskaktig i Europa. Chamaebuxus tyder at planten liknar buxus, altså buksbom. Med litt fantasi kan ein vel seie at det stemmer, men bare når han ikkje har blomar! Eg foreslår at vi kallar planten buskblåfjør. Då markerer vi at det er ein blåfjør og at han er ei busk. Sidan han er aleine om det i vår verdsdel, er det ikkje muleg å forveksle med noko. Elles på kloten finnest det rundt 500 artar med Polygala, og storparten veks i tropene, mange av dei er svært vakre plantar.

Buskblåfjør er ei låg vintergrønn busk. Blada er  tjukke og læraktige. og dei har frisk grønfarge året rundt. Buska blir ikkje over 10 cm i høgda, men kan spreie seg godt utover. Fort går det ikkje. Planten blomstrar frå ung alder og blomstringa blir rikare for kvart år. Knoppane blir danna om hausten og er lett synlege over vinteren. Gamle eksemplar kan vere dekt av blomar frå mai til juli. Fargen er svært variabel, frå kvit, via gul til ulike raude eller djuprosa nyansar. Blomen er alltid tofarga, og det er vel det som gjer han så iaugefallande. Det finnest nokre namnesortar, men mange av dei er ganske like. Mest kjend er ’Purpurea’, men han liknar svært på ein som heiter ’Grandiflorum’. Alle er vel verdt å kjøpe – om ein bare kan kome over dei. Og skal ein klare det, må ein ha flaks. Dei fleste planteskuleeigarar er ukjende med planten. Eg fann min ’Purpurea’ hos Ødegårds plantesal i Isvik, men eg veit ikkje om han har han kvart år. Eg har også kjøpt plantar frå Tyskland gjennom Blomstervenners klubb sin årlege import. Nokre få samlarar rundt i landet har også buskblåfjør å selje i blant. 

Buskblåfjør er lett å dyrke her i Ålesund. I følgje litteraturen veks han i den sørlege delen av Alpane med snødekke kvar vinter. Slik sett skulle han også vere vel verdt å prøve i innlandsstrok. Dei første åra dekte eg han med grangreiner mot vårsola, men etterkvart har eg ikkje brydd meg med det. Skulle det vere djup tele, snøbert og kraftig vårsol, vil eg vel vurdere det igjen. Eg har fleire plantar rundt i hagen på ulike stader og av ulik alder, men eg har aldri mista ein einaste. Buskblåfjør skal plantast i djup jord i fjellhagemiljø, men må ikkje tørke heilt ut om sommaren. Samplanting med dvergrododendron, lyng og andre dvergbusker er flott.

Alle hovudgreinene kjem opp frå rota og kan delast frå for å lage nye plantar. Nokre gongar får ein med røter, andre gongar ikkje. Dei sistnemnde planter eg i krukker som stiklingar, og dei rotar seg seint, men ganske sikkert. Eg har også funne frøplantar rundt planten, og desse er spennande, for dei kan få avvikande farge på blomane. 

Eg får i blant kjeft frå eigarar av hagesenter fordi eg skriv så mykje om sjeldne plantar. Det er nemleg dei som får bryet med alle kundane som vil ha nett den spesiell planten eg skreiv om i det og det nummeret av Hagetidend. Eg tek ikkje sjølvkritikk. Er det ikkje kundar de er ute etter?

Bilda: 

8 - 9) Buskblåfjør trivest godt i surbunnsbed i lag med lyng og små rododendron.

10) Nærbilde av blomstrane. Ei dame på eit hagelagsmøte opplyste at raudfargen heitte cerisse, så da så.

11) Ein ukjend namnesort av buskblåfjør i hagen til Anne Lise Solli i Molde.

12) Ein variant av arten med gule og kvite blomstrar

